
Sidang Jemaah Yang Dirahmati Allah,

Bertakwalah kepada Allah SWT dengan sebenar-benar takwa dengan melaksanakan
segala perintah-Nya dan menjauhi segala larangan-Nya. Mudah-mudahan kita sentiasa
berada dalam rahmat dan keredaan Allah SWT di dunia mahupun di akhirat. Mimbar
pada hari ini akan membicarakan khutbah bertajuk: “Menangkis Dakwaan Teori

Konspirasi*”.

Sebelum itu, khatib ingin menyeru kepada semua agar terus mematuhi garis panduan
dan S.O.P pencegahan Covid-19 yang telah dikeluarkan oleh pihak berkuasa.
Masyarakat juga disaran agar segera mendaftar untuk suntikan vaksin Covid-19 kerana
inilah antara ikhtiar kita dalam usaha menyekat penularan wabak ini. Mudah-mudahan
dengan usaha kita ini akan dapat menyelamatkan kita dari wabak penyakit yang
berbahaya ini.

Sidang Jemaah Yang Dimuliakan,

Semenjak negara dan dunia dilanda badai pandemik Covid-19, sehingga ke hari ini,
media-media massa terutamanya media sosial dihujani dengan ledakan variasi teori
konspirasi serta dakwaan yang berlebih-lebihan oleh sebahagian golongan yang tidak
bertanggungjawab terhadap situasi pandemik ini. Kerajaan serta rakyat bukan sahaja
terpaksa berperang dengan situasi pandemik, bahkan terpaksa berperang juga dengan
‘infodemik” yang kian berleluasa di media sosial. Persepsi atau pemahaman yang
menyatakan bahawa wabak Covid-19 sebagai suatu konspirasi, berpotensi
menimbulkan kerosakan dalam kehidupan bermasyarakat dan juga bernegara. Ambillah
iktibar dari firman Allah SWT yang telah dibacakan pada awal khutbah sebentar tadi
menerusi Surah al-Maaidah ayat 77 yang bermaksud:

“Katakanlah (Muhammad), “Wahai Ahli Kitab! Janganlah kamu berlebih-lebihan dengan
cara yang tidak benar dalam agamamu. Dan janganlah kamu mengikuti keinginan orang-
orang yang telah tersesat dahulu dan (telah) menyesatkan banyak (manusia), dan

mereka sendiri tersesat dari jalan yang lurus”.

Dalam Kitab Takmilatu al-Ma’ajim al-Arabiyah, “konspirasi” bermaksud kesepakatan
khusus dengan melakukan sesuatu kejahatan melawan pemerintah atau suatu negara.
Dalam erti kata lain, konspirasi merupakan suatu bentuk tipu daya dengan melakukan
perbuatan permusuhan kepada satu hukum, negara atau peribadi yang dilakukan secara

tersembunyi serta tindakannya direncanakan dengan sebaik-baiknya.

Sidang Jemaah yang dirahmati Allah,

Persoalannya, benarkah wujud konspirasi terhadap peristiwa wabak yang telah banyak
meragut jiwa manusia pada suatu masa seperti wabak Covid-19 yang menimpa dunia
ketika ini? Atau wabak tersebut benar-benar terjadi tanpa ada konspirasi jahat di

sebaliknya?

Bagi menjawab segala persoalan yang hangat diperkatakan tentang teori konspirasi
Covid-19 ini, sebagai seorang muslim tentu tidak terhad melihat hal tersebut sebagai
bencana semata-mata, namun hendaklah memandang musibah ini sebagai suatu
ketetapan Allah SWT yang berlaku kepada manusia dan bumi serta alam semesta.
Apabila merujuk kepada nas-nas syar’ie, maka peristiwa-peristiwva menuju fitnah akhir
zaman merupakan peristiwa yang bersifat global yang bukan hanya tertimpa kepada
sesuatu bangsa, satu negara atau satu kelompok, namun ia merangkumi seluruh umat

manusia, bumi dan alam semesta.

Adapun andai angka kematian akibat wabak Covid-19 ini dianggap sebagai suatu
konspirasi buat agama Islam serta seluruh umatnya, tentu sahaja yang menjadi korban
ketika ini hanyalah dalam kalangan kaum muslimin. Realitinya tidak sedemikian. Wabak
ini meragut sesiapa sahaja tanpa mengira apa jua agama, bangsa atau umur. Di negara
kita, angka kematian yang dicatatkan sehingga 9 Jun 2021 telah melebihi 3,536
kematian. Bahkan, di negara-negara Eropah angka kematian yang disebabkan wabak ini
juga telah mencatatkan jumlah yang sangat besar hingga mengalahkan jumlah kematian
yang ada di negara-negara Islam. Sehingga 9 Jun 2021, jumlah kematian di seluruh

dunia telah melebihi 3.7 juta kematian.

Sidang Jemaah yang dimuliakan,

Khatib ingin mengingatkan para jemaah sekalian, janganlah kita mudah mempercayai
tuduhan, dakwaan dangkal serta ramalan oleh sebahagian golongan tidak
bertanggungjawab terhadap para alim ulama dan para mufti berkaitan dengan isu hukum
larangan merentas negeri, penjarakan fizikal solat berjemaah di masjid dan di surau,

serta isu halal atau haram vaksin. Hal ini semuanya telah dibincangkan oleh para alim

ulama dan para mufti dengan menggunakan kaedah figh serta tatacara pengistinbatan?
hukum menggunakan al-Quran dan hadis. Tuduhan palsu dan dangkal terhadap alim
ulama dan para mufti yang memfatwakan hukum-hakam, kononnya mengikut telunjuk
serta dibayar oleh Yahudi Zionis adalah tidak benar. Tidakkah ini merupakan suatu

malapetaka fitnah yang besar terhadap golongan cendekiawan Islam?

Sidang Jemaah yang dirahmati Allah,

Adapun isu berkaitan vaksin, kononnya hasil dari agenda illuminati?> dan Freemason?
sama sekali tindakan yang membodohkan akal dan sengaja mencetuskan kegusaran
masyarakat daripada mengambil vaksin. Andaian rambang dan ramalan sedemikian
boleh mengakibatkan penyakit berjangkit ini tidak akan berkesudahan seandainya rakyat
masih berdegil mempercayai berita-berita yang tidak sahih. Perlu ditegaskan sekali lagi
bahawa pihak kerajaan selaras dengan pendirian Mesyuarat Khas Jawatankuasa
Muzakarah MKI kali Ke-10 yang bersidang pada 3 Disember 2020 telah mengambil
ketetapan bahawa hukum penggunaan vaksin Covid-19 adalah harus dan wajib diambil
oleh golongan yang ditetapkan oleh kerajaan. Ketetapan ini juga telah disembah maklum

kepada Majlis Raja-Raja.

Sehubungan itu, rakyat Malaysia terutamanya umat Islam dituntut agar patuh dan
memberi kepercayaan penuh kepada pihak kerajaan dalam menangani penularan
pandemik Covid-19 menerusi pengambilan vaksin. Khatib ingin menegaskan juga
kepada para jemaah, dalam isu pengambilan vaksin Covid-19 dan penetapan S.O.P
berkaitan merupakan ketetapan yang diambil oleh pihak kerajaan dengan mengambil
kira nasihat dan penjelasan dari pihak-pihak berautoriti yang lain. Pihak kerajaan
bertanggungjawab memutuskan sesuatu keputusan yang paling mendatangkan

maslahah (kebaikan) kepada seluruh rakyat setelah mendapatkan pelbagai pandangan

! Amalan mengeluarkan hukum atau keputusan berdasarkan al-Quran atau hadis tertentu. (Kamus Dewan Edisi
Keempat)
2 Satu organisasi atau kumpulan rahsia yang dipenuhi misteri dan mitos yang diasaskan oleh Adam Weishaupt di
Bavaria pada tahun 1776 dengan tujuan membawa perubahan kepada struktur spiritual dan politik. (Faizal Ariffin,
Strategi Adam Weishaupt Dalam Pembentukan Organisasi Politik Illluminati tahun 1776, Jurnal Politikom
Indonesiana, Vol. 3, No. 2, Disember 2018.
3 Pertubuhan rahsia Yahudi yang diasaskan oleh pendeta-pendeta Yahudi bertujuan untuk menegakkan kekuasaan
dan kerajaan Zionis Yahudi. Mempunyai hubungan yang rapat dengan Gerakan Zionis Antarabangsa. (Zakaria @
Mahmod Daud, Freemason Menurut Perspektif Islam (1995), Universiti Malaya.

dan penjelasan dari pihak yang berkepakaran dan berautoriti. Hal ini juga bertepatan
dengan kaedah figh yang masyhur:

Maksudnya: “Urus tadbir pemerintah ke atas rakyat adalah terikat dengan maslahah”

Segala cubaan dan ujian merupakan sebahagian sunnatullah di muka bumi ini. Boleh
jadi buruk pada pandangan dan pengetahuan manusia, hakikatnya merupakan suatu
rahmat Allah SWT bagi mereka yang berusaha menghadapi ujian dan cubaan tersebut
dengan sebaik mungkin maka rahmat Allah SWT diperolehi. Sedarilah, ketika Allah SWT
menguji hamba-Nya dengan sesuatu yang tidak diingini, di situ juga Allah SWT
membuka pintu-pintu rahmat-Nya dan kebaikan di sebalik ujian yang diturunkan

tersebut.

Sidang Jemaah yang dimuliakan,

Mengakhiri khutbah pada minggu ini, khatib ingin menekankan beberapa intipati penting
yang dapat diambil sebagai pengajaran buat kita semua:

Pertama: Persepsi atau pemahaman wabak Covid-19 sebagai konspirasi mampu
menimbulkan kerosakan dalam kehidupan bermasyarakat dan bernegara.

Kedua: Tuduhan serta dakwaan dangkal terhadap para alim ulama dan para mufti
adalah suatu malapetaka fithah yang besar terhadap golongan cendekiawan Islam.
Ketiga: Umat Islam dituntut agar patuh dan memberi kepercayaan kepada kerajaan

dalam menangani penularan pandemik Covid-19 menerusi pengambilan vaksin.

Renungkanlah firman Allah SWT dalam Surah al-Taghabun ayat 11

Maksudnya: “Tidak ada kesusahan (atau bala bencana) yang menimpa (seseorang)
melainkan dengan izin Allah; dan sesiapa yang beriman kepada Allah, Allah akan
memimpin hatinya (untuk menerima apa yang telah berlaku itu dengan tenang dan

sabar); dan (ingatlah) Allah Maha Mengetahui akan tiap-tiap sesuatu.”

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Berkuasa atas tiap-tiap sesuatu. Kami hamba-Mu yang lemah merayu kepada-Mu agar
Engkau angkat dan hilangkan segera wabak penyakit Covid-19 yang sedang melanda
kami agar dapat kami melaksanakan syiar-Mu dengan sempurna. Hanya kepada-Mu jua
Ya Allah, tempat kami mengadu dan memohon pertolongan.

Ya Allah! Jadikanlah kami dan keturunan kami orang-orang yang istigamah mendirikan
solat secara berjemaah. Sesungguhnya hanya kepada-Mu jua Ya Allah, doa kami
mohon diperkenan dan diterima.

